
Txokorrarena, iraganeko usaina 

Espainiako Gobernuak laster indarrean ezarriko duen tabakoaren gaineko legeak ika-mika handiak eragin ditu araudiak zuzenean eragingo dienen artean

iñigo bilbao - BILBO 

Tabako erretzaileek zailagoa izango dute bizimodua urtarriletik aurrera. Bai behintzat, Araban, Bizkaian, Gipuzkoan eta Nafarroan bizi edo lan egiten dutenek. Tabakoa saltzeak, erosteak eta erretzeak legezkoa izaten jarraituko badu ere, Espainiako Gobernuak produktua iragartzea debekatu egingo du eta zigarro eta zigarro puruen salmenta eta banaketa arautu egingo ditu. 

Espainiako Kongresuko Osasun Batzordeak urrian onartu zuen aho batez eta ia aldaketarik gabe lege proposamena. Orain Senatuan eztabaidatuko dute legea eta bertan onartuz gero, 2006ko urtarrilaren 1ean sartuko da indarrean. Legea proposatu eta egin dutenen asmoa erretzen ez dutenak babestea eta erretzaileen kopurua gutxitzea da, gazteek erretzen hasteko izan ohi duten ohitura ahal den neurrian gutxitzeko.Araudi berriak eragin handia izango du herritar askoren bizimoduan, besteak beste, jatetxe, taberna eta lantokietan erretzea debekatuko duelako. Kongresuan izandako eztabaidan alderdiak ados egon arren, onartu dituzten neurriek ezinegona sortu dute horien eragina izango dutenen artean: tabernari, enpresaburu, sindikatu eta frontoietako kudeatzaileen artean, besteak beste.Txokorrik gabe pilota partiduaz goza daitekeenik ez zaio askori buruan sartuko, baina, Patxi Mutiloa Aspe elkarteko gerenteak onartu bezala, legea zorrotza bezain zehatza da eta ezin izango da estalitako kiroldegietan inola ere erre: «Legeak lege dira, eta guk agindutakoa bete beharko dugu, baina ondo dakigu gauza bat dela araudian idatzita dagoena eta bestea errealitate soziala».Agindutakoa betearaztea zaila izango zaiela badakite: «Legegileen asmoa herritarren ohiturak aldatzea da, baina hori ez da egun batetik bestera egiten».Bilboko kiroldegietan, berriz, aspaldi debekatu zuten erretzea, baita kafetegian ere. Debekua, hala ere, ez da beti kontuan hartzen: «Badakigu Casillan adibidez kontzertuak egiten direnean jendeak erre egiten duena, baina, berez, debekatuta dago».Debekuak eragin handia izango du ostalaritzan, jatetxeetan batez ere. «Gehiegikeria da ondo errotutako ohiturak egun batetik bestera aldatu nahi izatea. Jendeak gauzak nola egin diren ikusita ez du araua beteko». Angel Gago Bizkaiko Ostalaritza Elkarteko idazkaria da. «Tabernariak aholku eske etortzen zaizkigunean lasai egoteko esaten diegu; indarrean ezer ez dagoela oraindik eta urtarrilean legeak zer aginduko duen zehatz-mehatz inork ez dakiela».Minduta daude gobernuak debeku hutsaren bidea hartu duelako. «Heziketan eragin beharrean, debekura jo dute eta gu egin nahi gaituzte gainera, erretzaileen poliziak. Ez dauka zentzurik debekatuta dagoen lekuan baten bat erretzen atzemanez gero, gu zigortzea eta ez bera».Eztei, komunioi edo bataiatze oturuntzetan ere arazoak iragarri ditu. Erretzaileak aparte ipini arren, ez du uste zentzuzkoa denik eurak izatea, ostalariak, debekua bete den edo ez kontrolatzen ibili behar dutenak.Tabernetan arazoa ez da horren larria izango, gehienak 100 metro koadro baino txikiagoak direlako. Gagok ez du ulertzen EAJ eta EA nola ahalegindu ziren horiek ere debekuaren barruan sartzen: «Batzoki, elkartetxe eta enparauetan ere debekatu nahi zuten?».Enpresaburuak ere ez dabiltza goxo. Virginia Mujika Confebask elkarteko ordezkariak argi utzi du ez dutela legea gogoko. Zigor hutsean oinarrituta dagoelako, batetik; agindutakoa betetzeak eragingo dituen gastuak beraiek ordaindu beharko dituztelako, bigarrenik; eta zehaztu gabeko gauza larregi uzten dituelako, azkenik.Araudia zorrotzegia dela uste du, ez duelako aukera txikienik uzten enpresan ugazabak eta langileak aterabideren bat adosteko, ez eta erretzaileentzako leku bereziak sortzeko ere.«Erretzera ateratzen utzi zein ez guk beti galduko dugu; egunero 10 minutuko 3 atsedenaldi hartzen badituzte, urtero 14 lanegun galduko direlako, eta ez badiegu uzten sortuko den egoera jasanezina izango delako».Jesus Uzkudun CCOO sindikatuko Lan Osasun eta Ingurumeneko idazkariak ere gauzak ez direla taxuz egin esan du, araudiak langileen arteko tira-birak sortuko dituela uste baitu. 

Tabakoaren gaineko legea Hego Euskal Herrian 

salmenta debekuak 


Adina: Ezin izango zaie tabakorik saldu 18 urtetik beherakoei. Adin muga orain arte 16 urtekoa zen. 

Tokiak: Estankoetan eta baimendutako makinetan bakarrik saldu ahal izango da tabakoa, inoiz ez postaz edo Internet bidez, eta inola ere ez zigarro solteak. 

kontsumoa 

Debeku zorrotza: Ezin izango da inola ere erre lantoki publiko zein pribatuetan (ez bada kanpoan lan egiten dela), osasun zentroetan, ikastetxeetan, estalitako kiroldegietan (frontoiak barne), saltokietan, 18 urte baino gazteagoentzako aisialdi tokietan, ez eta gazteok sartzerik daukaten kultur gune, liburutegi, museo, dantzaleku, jantoki eta enparauetan ere. Garraio publiko guzti-guztietan debekatuta egongo da erretzea. 

Erretzeko guneak: Hainbat lekutan erretzaileentzako gune bereziak sortu ahal izango dira: espetxeetan, garraio geltokietan, gizarte laguntza zentroetan, adingabekoek sartzerik ez duten dantzalekuetan, ostatuetan, hoteletan, antzoki eta zinematan, eta ehun metro koadro baino gehiagoko taberna eta jatetxeetan. 

Baldintzak: Erretzeko toki berezi hauek ondo seinaleztatuta egon beharko dute, gainontzeko eremuetatik bereizirik egon beharko dute, eta berariazko aireztapena izan beharko dute. Baldintza horietako bat betetzerik ez dagoen lekuetan, ezin izango da inon erre. 

Tabernak: 100 metro koadro baino txikiagoak diren tabernetan ugazabak erabakiko du eta ondo seinaleztatuko hor erretzerik izango den edo ez. 

publizitatea 

Galarazita: Ezin izango da inon tabakoaren publizitatea egin, ezta tabako makinetan ere. 

